
FORMÁLI   

Rit þetta er unnið af mannvirkjanefnd KSÍ fyrir milliþinganefnd KSÍ sem falið var að móta 
framtíðarstefnu í gerð og hönnun leikvalla á Íslandi þannig að lengja megi keppnistímabilið 
og hefja það fyrr á vorin.   

Auk nefndarmanna og starfsmanns hennar hefur mannvirkjanefndin notið stuðnings nokkurra 
einstaklinga.  Þar viljum við nefna sérstaklega golfvallarfræðingana: Ágúst Jensen, Bjarna Þór 
Hannesson, Brynjar Sæmundsson og Margeir Vilhjálmsson, þá Kjartan Hrafn Helgason og 
Einar F. Hilmarsson tæknifræðinga hjá VSÓ ráðgjöf, og Baldur Gunnlaugsson 
skrúðgarðyrkjutækni.  Þá hefur nefndin nýtt sér ýmis gögn frá félögum okkar á 
Norðurlöndunum án þess að til þeirra sé sérstaklega vitnað.  

Ritinu má skipta í fimm meginkafla auk inngangs.  Fyrst er fjallað um grasvelli og notkun 
gervigrass á keppnisvelli á Íslandi, bæði er þar sögulegt yfirlit og farið yfir stöðuna í dag.  Þá 
er gefið yfirlit um stöðuna í efstu deildum karla á hinum Norðurlöndunum, þar sem gerðar eru 
mestar kröfur.  Síðan er almenn umfjöllun um keppnisvelli, bæði grasvelli og velli með 
gervigrasi, þar sem skilgreind eru aðal hugtök og farið yfir helstu atriði sem huga þarf að við 
gerð eða endurnýjun þeirra, farið yfir kosti og kröfur um tæknikerfi sem er eðlilegt að fylgi 
nútímalegum keppnisvelli (hitakerfi, vökvunarkerfi og flóðljós), og loks hvaða markmiðum er 
hægt að stefna að. Í kaflanum er blandað saman almennri lýsingu og nákvæmari tæknilegum 
lýsingum eftir því sem við á, og í hann er hægt að sækja upplýsingar og viðmið til að nota við 
hönnun nýrra keppnisvalla eða endurnýjun eldri valla.  Þá er fjallað um kostnaðarhliðina og 
hvaða nýtingu ætla má að hægt sé að ná út úr fjárfestingum.  Í lokin eru svo dregnar saman 
helstu niðurstöður og möguleikar okkar varðandi lengingu keppnistímabilsins.  

Helstu niðurstöður eru eftirfarandi: 

 

Það er ekki hægt að lengja keppnistímabilið án þess að bæta keppnisvellina.  

 

Það er hægt að lengja keppnistímabilið á Íslandi um 2-4 vikur, og gera jafnframt 
kröfur til þess að keppnisvellir í Landsbankadeild karla séu tilbúnir til leiks í 
byrjun tímabils og dugi út tímabilið.  Til að ná því þarf þó að endurbyggja flesta ef 
ekki alla vellina. 

 

Á grasvöllum byggðum eftir bestu þekkingu, með hitakerfi og vökvunarkerfi, og með 
góðu viðhaldi, mætti hefja keppnistímabilið í byrjun maí a.m.k., og leika 1-2 vikur 
inn í október. Kostnaður við byggingu slíks vallar er áætlaður 57 mkr.  Styrking slíks 
vallar með gervigrastrefjum kostar um 30 mkr. í viðbót  en mundi auka slitþol hans 
umtalsvert. 

 

Ef gervigras (af 3. kynslóð) er valið sem yfirborð þarf það að uppfylla FIFA 2* staðal.  
Þá ræðst lenging keppnistímabilsins af því sem veðurfar er talið leyfa, t.d. mætti hefja 
það í aprílbyrjun og leika fram undir lok október.  Kostnaður við byggingu slíks 
vallar er áætlaður 95 mkr (með hitakerfi). 

 

Gera má ráð fyrir að með lengingu keppnistímabils um meira en 1-2 vikur verði 
gerðar kröfur um flóðljós á keppnisvöllum.  Lagt er til að miðað verði við fljóðljós 
með ljósstyrkleika 500 Lux  og er kostnaður við þau um 15 mkr, en ef miðað er við 800 
Lux er kostnaðurinn a.m.k. 35 mkr. 

1. INNGANGUR  

Á síðasta KSÍ-þingi í febrúar 2005 var samþykkt ályktun um að KSÍ skipaði 5 manna 
milliþinganefnd sem, eins og segir í ályktuninni: .. móti framtíðarstefnu í gerð og hönnun 
leikvalla á Íslandi þannig að lengja megi keppnistímabilið og hefja það fyrr á vorin.  Nefndin 
skal vega og meta alla þætti sem koma að byggingu leikvallar og skila skýrslu til stjórnar KSÍ 
í lok nóvember 2005, sem skal lögð fyrir næsta ársþing.  Nefndin skal taka mið af reynslu og 
þekkingu annarra þjóða í byggingu leikvalla.

  

Stjórn KSÍ skipaði milliþinganefndina í lok febrúar og á sínum fyrsta fundi fór nefndin fram á 
að mannvirkjanefnd KSÍ leiddi faglegan þátt verkefnisins og hefði umsjón með samantekt um 
mismunandi gerðir leikvalla, kosti þeirra og galla við íslenskar aðstæður, þannig að 
samantektin gæti nýst knattspyrnuhreyfingunni og bæjarfélögum við ákvarðanir um gerð 
leikvalla.  Grunnsjónarmiðið væri það markmið að lengja keppnistímabilið og byrja fyrr á 
vorin.  

Hefðbundin skilgreining á keppnistímabilinu á Íslandi er tímabilið sem Íslandsmótið og 
bikarkeppnin ná yfir.  Ef tekið er mið af síðustu árum er þetta tímabilið 16. maí til 30. 
september og hafa mótin ekki farið út fyrir þann ramma að heitið geti.  Hér er litið fram hjá 
skilgreiningum á keppnistímabilinu sem byggja á öðrum þáttum, sbr. t.d. Reglugerð KSÍ um 
félagaskipti leikmanna.  Á þessu tímabili hafa leikir í Landsbankadeild karla og í aðalkeppni 
VISA-bikars farið fram á náttúrugrasi og hefur ekki verið gerð undantekning frá því allra 
síðustu árin, þó að gæði sumra grasvalla hafi fyrstu 2-3 vikurnar átt töluvert í land til að 
kallast fullnægjandi, a.m.k. sum árin.  Eftir að Leyfiskerfið var tekið upp fyrir 
Landsbankadeild karla árið 2003 má jafnframt segja að ekki sé lengur svigrúm til þess að færa 
þessa deildarleiki á velli með öðru yfirborði (gervigrasi eða möl), eins og algengt var á 
erfiðum vorum alveg fram á miðjan síðasta áratug.  Varavellir félaganna uppfylla alls ekki 
þær kröfur sem Leyfiskerfið gerir, ekki síst hvað varðar aðstöðu fyrir áhorfendur og önnur 
nauðsynleg mannvirki. Hér höfum við vissulega notið góðs af hlýjum vorum síðustu ára.  
Hvort það stafar svo af almennri hlýnun loftslags eða er af öðrum toga getum við látið liggja 
milli hluta. Hver viðbrögðin yrðu nú við mjög erfiðu vori, t.a.m. eins og komu 1979 eða 1989 
er ekki gott að segja út frá núverandi kröfum.  En við lengjum ekki keppnistímabilið án þess 
að bæta vellina!  

Á síðustu árum hefur aðstaða til knattspyrnuiðkunar batnað ótrúlega mikið á Íslandi og 
æfingar við góðar aðstæður eða jafnvel kjöraðstæður eru nú mögulegar allan ársins hring.  
Knattspyrnan telst nú heilsársíþrótt.  Hér njótum við ekki síst mikillar uppbyggingar í 
knattspyrnuhúsum og völlum með gæða gervigrasi ásamt því að miklar framfarir hafa orðið í 
gerð gervigrassins (3. kynslóðin).  Og ekki má gleyma sparkvallaátaki KSÍ sem hefur síðustu 
tvö árin skilað sparkvöllum fyrir yngstu kynslóðina með slíku gervigrasi til bæja og 
byggðarlaga um nánast allt land.  Þetta hefur haft í för með sér að svokallað æfingatímabil 
hefur lengst og er nú hvíldartímabil knattspyrnumanna, a.m.k. hjá stærri félögunum, aðeins 1-
2 mánuðir á ári, eftir lok keppnistímabils.  Því má segja að æfingatímabilið nái yfir 6 mánuði.  
Vissulega fara fram knattspyrnumót á þessu tímabili, bæði innan héraðs og á landsvísu, en 
ekki á náttúrugrasi, og þessi mót hafa ekki sama vægi.  Trúlega eru flestir 
knattspyrnuáhugamenn sammála um að stærsta vandamálið í íslenskri knattspyrnu í dag sé 
hve keppnistímabilið er stutt.  Það er óviðunandi að vera með keppnistímabil sem nær aðeins 
yfir 4½ mánuð en æfingatímabil upp á 6 mánuði.  Vegna þess er t.a.m. samkeppnisaðstaða 
íslenskrar knattspyrnu við knattspyrnu í nágrannalöndunum veik.  

Hvað er þá til ráða ef lengja skal keppnistímabilið, þegar keppnisvellir félaga í 
Landsbankadeild karla tryggja ekki einu sinni viðunandi keppnisyfirborð innan ramma 
núverandi keppnistímabils, ef veðurfar er eitthvað lakara en í meðalári?  Hvaða leiðir vill 
knattspyrnuhreyfingin fara og hvað vill hún ganga langt?  Telur hún að nóg sé að lengja 
keppnistímabilið um 2-3 vikur, eða er vilji til að horfa enn lengra, og hafa möguleika á að 
lengja það um 6-8 vikur í framtíðinni?  Er hreyfingin jafnvel tilbúin að ganga alla leið og 
mæla með að hluti af aðalmótunum sé leikinn í knattspyrnuhúsum?  Fullyrða má að með því 
að gera ítrustu kröfur til uppbyggingar og hirðu á grasvöllum má lengja keppnistímabilið um 
a.m.k. 2-3 vikur í meðalári og halda jafnframt áfram að gera kröfu um að leikið sé á 
náttúrugrasi.  Þetta hefur reynslan sýnt á Norðurlöndunum, t.a.m. í Noregi.  En er það 
álitlegast, því til að að fara þessa leið þarf að kosta miklu til vallanna, en ávinningur 
takmarkaður?  Er ekki óskin sú að vera með leikhæfa keppnisvelli enn lengur?  Og er ekki 
sömuleiðis vilji til að styrkja rekstrargrundvöll keppnisvalla og geta aukið verulega álag á 
þeim, og jafnframt eiga möguleika á að taka inn á þá atburði ótengda knattspyrnu?  Ef svo er, 
þá er óhjákvæmilegt að gera kröfu um að þeir séu lagðir gervigrasi í hæsta gæðaflokki.  

Um markmiðin eru skoðanir vafalaust mjög skiptar, og eins og í mörgu öðru er kannski rétt að 
stíga hér eitt skref í einu.  Hins vegar ættu flestir að geta verið sammála um að skynsamlegt sé 
að móta stefnuna til næstu 10-15 ára, því að uppbygging knattspyrnuvalla, þar sem gerðar eru 
ítrustu kröfur til gæða, kostar mikla peninga, hvort sem stefnt er á velli með náttúrugrasi eða 
gervigrasi.  Það er ekki tilgangur þessa rits mannvirkjanefndar KSÍ að taka afstöðu til 
ofangreindra sjónarmiða eða marka stefnuna.  Með henni vonumst við hins vegar til að skapa 
þann grundvöll sem knattspyrnuhreyfingin getur mótað stefnuna út frá fyrir næstu árin, og 
einstök bæjarfélög geta byggt ákvarðanatöku um framkvæmdir á.   

2.  KRÖFUR TIL YFIRBORÐS KEPPNISVALLA Í REGLUGERÐUM   

Í Reglum fyrir knattspyrnuvelli á Íslandi kemur fram að yfirborð leikvalla sé gras, gervigras 
eða möl.  Jafnframt eru gerðar ákveðnar kröfur um uppbyggingu gras- og malarvalla og staðal 
fyrir gervigras.  Gert er ráð fyrir leikvellir sem eru ætlaðir til keppni séu ekki minni en 105 m 
að lengd og 68 m að breidd, en leyfðir eru vellir sem ná allt að 110x75 m.  Í 2. deild karla og 
neðar og 1. deild kvenna er heimilt er að leika á völlum niður í 60x100 m en við endurnýjun 
þeirra skal miða við 68x105 m.  

Í Reglugerð KSÍ um knattspyrnumót kemur fram að í leikjum í Íslandsmóti og bikarkeppni 
meistaraflokks karla og kvenna skal lögð áhersla á að leikir fari fram á grasvöllum.  Sé önnur 
vallargerð valin, malarvöllur eða gervigras, skal framkvæmdaaðili leiks (heimalið) tilkynna 
aðkomuliði um það með sólarhringsfyrirvara.

  

Í mannvirkjakaflanum í Leyfishandbók KSÍ, þar sem settar eru fram þær kröfur sem gilda um 
Landsbankadeild karla, segir í forsendu M19:  Yfirborð leikvallar verður að vera með: 1) 
náttúrulegu grasi, eða 2) gervigrasi (samkvæmt gæðastaðli UEFA) sem er viðurkennt af 
UEFA.  Yfirborðið verður einnig að vera: algjörlega slétt og jafnt, í góðu ásigkomulagi, 
leikhæft allt keppnistímabilið innanlands, og grænt á lit (ef um gervigras er að ræða). 
Forsenda M19 er B forsenda sem ekki fæst undanþága frá.  

Samkvæmt ofangreindu er aðeins unnt að leika á náttúrugrasi eða gervigrasi í 
Landsbankadeild karla, og er lögð áhersla á það fyrrnefnda sbr. reglugerð um knattspyrnumót.  
Umfjöllun hér er því takmörkuð við það.  Þá verður gengið út frá því megin sjónarmiði að í 

Landsbankadeild karla verði keppnisvellir að vera tilbúnir við fyrsta deildarleik og duga fram 
í síðasta leik, án undantekninga.  Á hinum Norðurlöndunum er þetta yfirleitt ófrávíkjanlegt 
skilyrði í efstu deild karla.  Í fæstum tilfellum eru tiltækir varavellir, sem nýst gætu og 
uppfylla skilyrðin sem sett eru um keppnisvöll í Landsbankadeild karla.   

3. KEPPNISVELLIR Á ÍSLANDI -  SÖGULEGT YFIRLIT OG STAÐAN Í DAG  

3.1 Grasvellir  

Fyrst var leikið á grasvöllum á Íslandi á sjötta áratugnum.  Fyrsti uppbyggði grasvöllurinn var 
í Reykjavík á KR-svæðinu í Frostaskjóli og var hann tekinn í notkun sumarið 1951 og vígður í 
vináttuleik við norska liðið Vålerenga.  Leikvöllurinn var þó lítt notaður í keppni 
meistaraflokks fyrr en á níunda áratugnum og þá eftir algjöra endurbyggingu.   

Laugardalsvöllur var tekinn í notkun sumarið 1957 með landsleikjum við Norðmenn (1. 
mynd) og Dani, og þjónaði hann frá 1959, er tvöföld umferð var tekin upp í efstu deild 
Íslandsmótsins, öllum leikjum í efstu deild sem fram fóru í Reykjavík, eftir því sem aðstæður 
og slitþol leyfðu.  Önnur sveitarfélög, sem áttu knattspyrnufélög í fremstu röð, fylgdu svo í 
kjölfarið hvert af öðru.  Akranesvöllur var tekinn í notkun sumarið 1959 og Akureyrarvöllur 
1960.  Snemma á sjöunda áratugnum var svo komið að langflestir leikir í efstu deild fóru fram 
á grasi og hefur svo verið síðan.    

Mynd 1:  Mynd tekin við opnum Laugardalsvallar, í landsleik Íslands og Noregs árið 1957. 



Mannvirkjanefnd KSÍ   Janúar 2006   

5

 
Það var sammerkt þessum elstu völlum að uppbygging þeirra byggði aðallega á reynslunni og 
hugmyndum úr landbúnaði.  Mismikið var lagt í þá, og gjarnan var þörfin á drenlögn og 
drenlagi vanmetin eða því hreinlega sleppt, og þá var uppbyggingin/vaxtarlagið að mestu 
moldarkennd.  Álagsþol þessara valla var því ekki mjög mikið.  Á áttunda áratugnum hafði 
þekkingunni fleygt mikið fram.  Uppbygging vallanna breyttist verulega, m.a. var þykkt 
drenlag úr grófri möl sett undir vaxtarlagið í betri völlum.  Vellir uppbyggðir á þessum tíma 
þar sem fylgt var besta praxis áttu yfirleitt góðan líftíma, og þoldu umtalsvert meira álag en 
eldri vellir.  Þá var farið að gera kröfur um sérvalið gras í vellina, grastegundir sem hentuðu 
betur í knattspyrnuvelli.  Á þessum tíma var Laugardalsvöllur endurbyggður.  

Næsta stökk varð í upphafi tíunda áratugarins, þegar farið var að leggja áherslu á vaxtarlag 
með miklu sandinnihaldi og fasta kornastærð til að bæta álagsþol grassins enn verulega, og 
jafnframt bæta dren vallanna.  Með nýja velli hefur að öllu jöfnu náðst bestur árangur þegar 
sáð hefur verið góðu grasfræi sem er ætlað sérstaklega fyrir knattspyrnuvelli, en sjaldnar hefur 
þó tímaáætlunin leyft slíkt.  Annað stórt skref til framfara á svipuðum tíma var þegar farið var 
að rækta á stórum svæðum sérstakt gras fyrir knattspyrnuvelli, sem hægt var leggja á nýja 
velli.  Það hefur nýst vel bæði við nýframkvæmdir sem endurbætur.  Loks var farið að leggja 
aukna áherslu á margs konar viðhaldsaðgerðir, svo sem söndun, götun, ábreiðslur o.s.frv., sem 
hefur skilað sér í auknu slitþoli vallanna og jafnframt betri endingu.  Stór hluti þekkingar 
okkar á þessu sviði hefur verið sóttur til reynslu nágrannaþjóðanna, en hún aðlöguð íslenskum 
aðstæðum.  Um svipað leyti fóru Íslendingar að mennta sig á þessu sviði og hefur það skilað 
sér í betri grunnþekkingu.  Sérþekking og reynsla menntraðra golfvallastarfsmanna í ræktun 
og viðhaldi grassvæða til íþróttanota á Íslandi hefur leitt til betra og markvissara viðhalds á 
knattspyrnuvöllum.  Laugardalsvöllurinn er í dag gott dæmi um það (2. mynd).  Síðustu árin 
hafa flestir nýir vellir verið hannaðir og byggðir eftir staðgóðri þekkingu.  Þeir hafa fylgt þeim 
grunnlínum sem búið var að leggja og mikil áhersla er lögð á viðhald og umönnun.  

Hitalagnir voru fyrst settar í grasvöll á Íslandi í Kópavogi, þegar Kópsvogsvöllur var byggður 

Mynd 2:  Mynd af Laugardalsvelli í vináttulandsleiknum við Ítali sumarið 2004, þegar nýtt aðsóknarmet var 
sett, 20.204 áhorfendur.  Leiknum lauk með sigri Íslands, 2:0. 

um miðjan áttunda áratuginn.  Þó undarlegt megi teljast í landi, sem hefur ofgnótt jarðvarma 
til upphitunar, hefur það aðeins verið endurtekið í Garðabæ, um áratugi síðar, og í Ólafsfirði 
enn síðar.  Reynslan af hitalögnunum var misjöfn fyrstu árin, en líklega stafaði það aðallega 
af vankunnáttu á því hvernig kerfið væri best nýtt.  Vellirnir í Kópavogi og Ólafsfirði hafa 
vissulega notið góðs af þessu síðustu árin, og hafa þeir oftast verið tilbúnir til keppni nokkuð 
á undan nálægum völlum á vorin (1-2 vikum). Ekki liggja þó fyrir góðar tölur um þennan 
samanburð.  

Engin dæmi eru um sjálfvirkt vökvunarkerfi í völlum á Íslandi.  

Flóðljós voru reist við Laugardalsvöll 1992 (3. mynd).  Styrkleiki þeirra er 800 Lux, og 
uppfylltu þau þær kröfur sem UEFA gerði á þeim tíma fyrir Evrópukeppni landsliða og 
félagsliða.  Nú hafa þessar kröfur verið hækkaðar upp í 1200-1400 Lux, og er ljóst að styrkja 
þarf flóðljósin í Laugardal sem fyrst, til að uppfylla þau skilyrði.  Ekki hafa verið sett upp 
flóðljós við aðra keppnisvelli félaga í Landsbankadeild karla.  

Megin breytingin á nýtingu graskeppnisvalla síðustu 15-20 árin er sú að nú leika flest félög á 
eigin heimavelli, jafnvel í stærstu sveitarfélögunum þar sem samnýting er möguleg.  Í 
Reykjavík var það Valur sem braut ísinn og lék sína fyrstu leiki á Valsvelli í efstu deild 
sumarið 1981.  

Helsta vandamálið er líklega að margir þessara valla eru uppbyggðir samkvæmt hugmyndum 
sem nú teljast ekki besta lausn.  

Mynd 3:  Mynd af Laugardalsvelli í leiknum eftirminnilega haustið 1998, þegar Ísland náði jafntefli við 
nýbakaða heimsmeistara Frakka.  Leiktími á laugardagskvöldi byggði á notkun flóðljósa.  Aðeins var heimilt 
að selja í sæti, svo að þrátt fyrir bráðabirgða lánsstúkur var bara hægt að selja rúmlega 10.000 miða. 

3.2  Leikvellir lagðir gervigrasi  

Fyrst var farið að nota gervigras í íþróttum á árunum fyrir 1970, í amerískum hornabolta og 
fótbolta, og í landhokkí.  Fljótlega var einnig farið að nota það á æfingavelli fyrir fótbolta.  
Þessir vellir þóttu harðir, stamir og dempun var lítil á boltanum.  Þetta voru einkenni fyrstu 
kynslóðar gervigrass, og lengi vel var lítið reynt til að bæta eiginleika þess til 
knattspyrnuiðkunar, heldur átti knattspyrnan að aðlaga sig að þeim.   

Um 1980 var farið að setja sand í gervigrasið, í fyrstu til að bæta eiginleika þess fyrir tennis.  
Eiginleikarnir fyrir knattspyrnu bötnuðu kannski eitthvað en sjálft teppið átti enn langt í land.  
Gervigrasvellir með sandgrasi teljast 2. kynslóð gervigrass.  Margir muna kannski eftir Loftus 
Road, keppnisvelli Queens Park Rangers, sem var lagður gervigrasi af þessari gerð um 1984, 
og vakti það litla lukku meðal knattspyrnumanna í Englandi.  Það var ekki fyrr en upp úr 1986 
að farið var að þróa gervigras þar sem sérstaklega var stefnt að því að hegðun fótboltans væri 
svipuð og á venjulegu grasi, og hreyfingar og viðkoma leikmanns einnig, ásamt því að 
grastrefjarnar væru svipaðar viðkomu.  Fyrstu staðlarnir fyrir gervigras til knattspyrnuiðkunar 
voru þróaðir upp úr þessu og voru Norðurlöndin þar í fremstu röð.  Í kafla 4.3 er fjallað um 
helstu staðla sem notaðir eru um gervigras og þróun þeirra.  Upp úr 1990 þótti gervigras af 2. 
kynslóð orðið allgott svo að notkun þess á æfingavelli jókst mikið í nágrannalöndunum, og 
dæmi var um að það væri notað á keppnisvelli.  Á þessum tíma urðu vellir með eintrefjagrasi 
(sjá síðar) ráðandi.  Helsti gallinn var sá að leikmenn gátu fengið slæm húðsár eftir sandinn 
og/eða brennt sig vegna núnings við gervigrasið.    

Lítil framþróun varð næstu árin, en stóra stökkið varð svo 1998-1999 með tilkomu 3. 
kynslóðarinnar, þegar á markað kom gervigras með gúmmíkurli í stað sands (a.m.k. að hluta 
til) og þróað sérstaklega fyrir knattspyrnu.  Með þessu varð stökkbreyting á gæðunum og 
jafnframt fóru stóru knattspyrnusamböndin FIFA og UEFA að sýna gervigrasi áhuga. Nánast 
allir vellir sem hafa verið lagðir frá árinu 2000 eru af þessari gerð.  Þróunin hefur síðan verið 
nokkuð hröð og gæði gervigrassins eru orðin slík að bestu tegundir þykja nú líkja orðið 
nokkuð vel eftir eiginleikum náttúrugrass, þó að lyktina vanti.  UEFA og FIFA eru búin að 
samþykkja notkun þess í keppnum ef grasið uppfyllir þá staðla sem lagðir eru til grundvallar 
(sjá síðar).  Gervigras af 3. kynslóð hefur gjarnan verið kallað knattspyrnugras en ekki hefur 
enn náðst sátt um það heiti.  Fjórða kynslóðin er enn ekki í sjónmáli þrátt fyrir fullyrðingar 
sumra framleiðenda um slíkt.  

Fyrst var lagt gervigras á keppnisvöll á Íslandi haustið 1983 og var það lagt á svokallaða 
Hallarflöt í Laugardal, sem hafði þjónað félögunum í Reykjavík vel til keppni næstu árin á 

undan, en grasflötin var á þessum tímapunkti orðin ansi slitin.  Völlurinn var vígður í 
ársbyrjun 1984, og gekk eftir það undir viðurnefninu Gervigrasvöllurinn í Laugardal .  Hann 
var lagður gervigrasi af fyrstu kynslóð, það er einföldu grasteppi án sands ætluðu til 
almennrar íþróttanotkunar.  Þetta var í stuttu máli hart, stamt, grænt teppi, en betra var varla á 
boðstólum þá.  Völlurinn reyndist að mörgu leyti ágætlega en gervigrasið var vissulega barn 
síns tíma og orðið algjörlega úrelt um 1990.  Hann var mikið notaður til æfinga og keppni að 
vetrarlagi.  Innan marka keppnistímabilsins var hann á vorin notaður sem varavöllur fyrir 
félögin í Reykjavík, og nokkrum sinnum fóru fyrstu leikir í Íslandsmóti efstu deildar karla 
fram á honum þegar grasvellir þóttu ekki tilbúnir til keppni, eins og vorið 1989.  Jafnframt 
þjónaði hann lægri deildum sem keppnisvöllur eftir því sem henta þótti.  Allnokkur slys og 
sum slæm urðu á honum sem rekja mátti beint til yfirborðsins.  Gervigrasið var ekki 
endurnýjað fyrr en árið 1999.  

Næst var lagt gervigras á keppnisvöll um 1990, í Kópavogi, og var það sandgrasvöllur (2. 
kynslóð).  Völlurinn var nýttur á svipaðan hátt og sá í Laugardal, og fóru leikir í efstu deild 
karla fram á honum á köldum vorum.  Um svipað leyti var lagt gervigras á velli hjá Leikni í 
Reykjavík og hjá Haukum í Hafnarfirði.  Vellirnir nýttust vel til æfinga og einnig til keppni í 
lægri deildum.  Því miður áttu þeir það allir sammerkt að ekki tókst vel til með val eða 
lagningu á gervigrasinu, og varð því reynslan af þeim ekki eins jákvæð og vænta mátti.  

Það að haldið var áfram að nýta úrelt gervigras í Laugardal löngu eftir að skipta hefði átt út 
grasteppinu fyrir nýtt og betra, og hve illa tókst til með nýju vellina sem byggðir voru upp úr 
1990 hefur haft veruleg áhrif á umræðuna um gervigras hér á landi því í óhag og mótar 
jafnvel enn í dag skoðanir margra.  

Á síðustu árum hefur verið lagt gervigras á allnokkra velli og teppið endurnýjað á þeim eldri.  
Yfirleitt hefur verið um að ræða gervigras af viðunandi eða jafnvel bestu gæðum.  Flestir nýju 
vellirnir eru æfingavellir, og ekki ætlaðir til keppni, alla vega ekki í Landsbankadeild karla.  Á 
því er þó mikilvæg undantekning sem er keppnisvöllurinn í Garðabæ.  Hann var 
endurbyggður og lagður gervigrasi af hæsta gæðaflokki, þ.e. samkvæmt stöðlum UEFA og 
vígður sumarið 2004.  Völlurinn er upphitaður og með flóðljós af styrkleika 500 Lux.  
Völlurinn hefur verið notaður til keppni í Landsbankadeild kvenna og í 1. og 2. deild karla, en 
uppfyllir einnig öll skilyrði sem keppnisvöllur í Landsbankadeild karla, a.m.k. hvað varðar 
sjálft yfirborðið og umgjörð þess.   

4. STAÐAN Á HINUM NORÐURLÖNDUNUM  

Ef við lítum til nágrannaþjóða okkar á Norðurlöndunum, þá er ljóst að þar hefur þróunin verið 
samfelld síðustu áratugina.  Lengd keppnistímabilsins nær í öllum tilfellum yfir a.m.k. 6½ 
mánuð og allt upp í 8½ mánuð.  Rétt er þó að fram komi að í öllum tilfellum er tekið 1-4 
vikna hlé yfir mitt sumarið og er það innifalið í þessari tölu.  Hléið reynist vel til að hvíla og 
laga vellina eða endurnýja þá, og er einnig gjarnan tímasett svo að fyrstu leikir í 
Evrópukeppnum félagsliða fari að mestu fram innan þess.  

4.1 Noregur  

Keppnistímabilið byrjar rúmlega mánuði á undan okkar og  lýkur mánuði síðar, þ.e. nær frá 
miðjum apríl fram undir lok október.  Vissulega er meirihluti keppnisvalla í Tippeligan á 
töluvert suðlægari breiddargráðum en okkar, en Þrándheimur er á svipaðri breiddargráðu og 
Vestmannaeyjar og bæði Bodö og sérstaklega Tromsö liggja langt fyrir norðan Ísland, en 
verða að uppfylla sömu kröfur, þ.e. vera með leikhæfa velli allt keppnistímabilið.  Þá má 
nefna vellina í Molde og Ålesund sem eru ekki langt fyrir sunnan Þrándheim.  Gras eða 
gervigras sem uppfyllir kröfur UEFA/FIFA er samþykkt sem yfirborð.  Flestir leikvellir í 
Tippeligan eru grasvellir uppbyggðir skv. bestu þekkingu og það á a.m.k. við um alla vellina 
sem eru á norðlægum breiddargráðum.  Gerð er krafa um hitakerfi í völlunum (mælt með því í 
1. deild) og mælt með sjálfvirku vökvunarkerfi, og eru flestir með það.  Þá er gerð krafa um 
fljóðljós skv. kröfum UEFA (1200 Lux), en ekki í 1. deild.  Loks eru allir norðlægustu 
keppnisvellirnir styrktir með gervigrastrefjum til að auka slitþol vallanna.  Fyrsti 
keppnisvöllurinn í Tippeligan (14 félög) lagður gervigrasi var tekinn í notkun sumarið 2005, í 
Ålesund.  Fyrirsjáanlegt er að frekari þróun í þá átt haldi áfram næstu árin, og síðustu fréttir 
herma að búið sé að taka þessa ákvörðun bæði í Tromsö og Bodö.  

4.2 Svíþjóð  

Keppnistímabilið er svipað og í Noregi, en byrjar að jafnaði vikunni fyrr eða svo, en þó er 
gerð krafa um að vellirnir í Allsvenskan séu leikhæfir frá 1. apríl til 15. nóvember.  Gras eða 
gervigras sem uppfyllir kröfur UEFA/FIFA er samþykkt sem yfirborð.  Krafist er upphitunar 
valla í þeim landshlutum þar sem erfitt gæti reynst að uppfylla kröfuna um leikhæfa velli 
vegna loftslagsskilyrða, og notkun ábreiðna á sömu velli er skylda.  Flóðljós eru skylda með 
styrk a.m.k. 800 Lux.  Allir keppnisvellir í Allsvenskan nema sá í Sundsvall liggja miklu 
sunnar en Ísland.  Sumarið 2005 voru þrír keppnisvellir í Allsvenskan af 14 lagðir gervigrasi, 
þar á meðal völlurinn í Sundsvall.  Forystumenn sænskra knattspyrnumála telja að frekari 
þróun í þá átt haldi áfram á næstu árum.  

4.3 Finnland  

Keppnistímabilið nær yfir heldur skemmri tíma en í Noregi.  Byrjað er á bikarkeppninni um 
miðjan apríl, en deildin fer í gang í maíbyrjun og er leikið fram undir lok október, með viku 
fríi í júnílok.  Gerð er krafa um að keppnisvellir séu leikhæfir á þessu tímabili, en dæmi eru 
um að norðlægustu félögunum hafi verið hjálpað með heppilegri niðurröðun leikja.  Gras eða 
gervigras sem uppfyllir kröfur FIFA (FIFA 1*) er samþykkt sem yfirborð.  Gerð er krafa um 
upphitun allra keppnisvalla með tveggja ára mögulegri aðlögun, nema hægt sé að sýna fram á 
að þess þurfi ekki.  Krafist er flóðljósa að lágmarksstyrkleika 800 Lux, og fæst eins árs 
aðlögun að því fyrir nýtt félag.  Tveir keppnisvellir af 14 í Veikkausliiga liggja á sömu 
breiddargráðum og N-Ísland, í  Rovaniemi og Tornio (bæði lið féllu reyndar um deild), en 
vellirnir í Jakobsstad og Kuopio liggja á sömu breiddargráðu og Vestmannaeyjar eða litlu 
sunnar.  Í Veikkausliiga eru tveir keppnisvellir lagðir gervigrasi, Finnair stadium í Helsinki og 
Kuopio leikvangurinn og eru þeir báðir með FIFA 1* gervigrasi, en ákveðið hefur verið að 
leggja FIFA 2* (sjá síðar) gervigras á Finnair stadium.  Enginn grasvöllur er styrktur 
gervigrastrefjum.  

4.4  Færeyjar  

Keppnistímabilið var lengt verulega í ár (2005).  Það byrjar nú í lok mars og er leikið fram í  
lok október, með 3 vikna sumarhléi þegar undankeppnir Evrópukeppna félagsliða hefjast.  Í 
Formula-deild eru 10 lið og er nú leikin þreföld umferð.  Gras eða gervigras er samþykkt sem 
yfirborð, en allir keppnisvellir í deildinni eru lagðir gervigrasi, en ekki gerð krafa um 
ákveðinn staðal.  Þeir eru þó allir af 3. kynslóð.  Ekki er gerð krafa um upphitun eða flóðljós.  

4.5 Danmörk  

Keppnistímabilið hefst seinni hluta sumars og lýkur fyrrihluta sumars næsta árs, en leikið er 
frá miðjum mars og út nóvember og gerð krafa um að vellirnir séu leikhæfir a.m.k. á því 
tímabili.  Aðeins náttúrugras er samþykkt, en Parken er styrktur með gervigrastrefjum.  Gert 
er ráð fyrir að leyfa gervigras, þó í fyrsta lagi sumarið 2007.  Skylda er að vera með upphitaða 
velli í SAS-ligaen, og flóðljós að lágmarksstyrkleika 1000 Lux (500 Lux í 1. deild).  Margir 
vellir eru útbúnir vökvunarkerfi.  Þá er skylda að leggja fram ítarlega viðhaldsáætlun fyrir 
keppnisvellina.  Í SAS-ligaen eru 12 félög og leikin þreföld umferð.      

5. YFIRBORÐ OG TÆKNIKERFI KEPPNISVALLA   

5.1 Gras og grasvellir  

Hinn klassíski knattspyrnuvöllur er með náttúrlegu grasi og væntanlega verða grasvellir af 
hæsta gæðaflokki alltaf uppáhald knattspyrnumanna, a.m.k. yfir hásumarið þegar vellirnir eru 
iðagrænir og fallegir.  Margir af keppnisvöllunum í Landsbankadeildunum eru í dag með 
glæsilega grasþekju í 2-2½ mánuði á ári.  Hins vegar hefur oft vantað töluvert upp á að gæðin 
séu viðunandi í upphafi keppnistímabilsins og stundum einnig í lok þess.  En hvað er 
grasvöllur af hæsta gæðflokki?  Slíkur völlur er ekki enn til á Íslandi, en við byggingu hans 
þarf að huga að eftirfarandi grunnatriðum (4. mynd):  

Uppbygging: 
a) Neðst þarf að vera gott fyllingarlag, einskonar burðarlag.  Æskilegt  er að 

fyllingarlagið sé úr frostöruggum fyllingarefnum.  Ef fyllingarefnið er nægilega opið 
getur það virkað sem drenlag og þá þarf einungis að setja framræslulagnir meðfram 
vellinum til að flytja allt umframvatn frá honum.  Að öðrum kosti þarf að setja 
framræslulagnir í völlinn með 4 5 m millibili.  Fyllingarlagið er oft úr þjappanlegri 
möl og um 50 cm þykkt. 

b) Ofan á fyllingarlagið komi sendið vaxtarlag, sem grasplantan vex í.  Sandhlutfallið má 
vera um 80 - 90% á móti 10-20 % lífrænu (af rúmmáli)  Sandurinn þarf að vera 
fínkorna.  Sé fyllingarlagið opið er heppilegt að að setja jarðvegsdúk ofan á það, svo 
vaxtarlagið skolist ekki niður í fyllinguna og þétti hana.  Heppileg þykkt vaxtarlagsins 
er um 30 cm (25 cm ef völlurinn er síðan tyrfður).  Sé sáð í völlinn getur verið 
heppilegt að auka lítillega hlutfall lífræns efnis í vaxtarlaginu. 

c) Grasið sjálft (fræ eða torf) þarf að vera sérvalið, þar sem notaðar eru bestu 
grastegundir til að bera það álag sem er á knattspyrnuvöllum, og hafa jafnframt góða 
aðlögun að köldu loftslagi. Knattspyrnuvellir þurfa að koma fljótt upp á vorin, hafa 
gott slitþol, góðan þéttleika, góðan grænan lit og þá sérstaklega inn í haustið, vera 
fljótir að ná sér eftir leiki og þola þá sláttuhæð sem hentar knattspyrnunni.  Heppilegt 
er að nota blöndu af rýgresi, túnvingli og vallarsveifgrasi (sjá frekar hér á eftir).  Ef 
notað er aðkeypt torf þarf það að vera með álíka uppbyggingu og vaxtarlag vallarins, 
þ.e. með svipað sandhlutfall og kornakúrvu.  Þéttar moldarþökur ofan á sendið 
vaxtarlag er algerlega misheppnuð framkvæmd með þekktum vandamálum.   

Mynd 4:  Sniðmynd af uppbyggingu grasvallar samkvæmt bestu lausn. 

d) Rétt er að benda á að við uppbyggingu nýs grasvallar gæti verið skynsamlegt að taka 
einnig mið af uppbyggingu vallar fyrir gervigras, t.d. í efnisvali og þykkt fyllingarlags, 
þannig að það dygði einnig til fulls, ef ákveðið yrði að skipta um yfirborð síðar.  

Tæknikerfi: 
a) Sjálfgert er að í hágæðagrasvelli, sem byrja á að nýta snemma á vorin og leika skal á 

langt fram eftir hausti, séu hitalagnir með góðu stýrikerfi.  Slíkt flýtir fyrir upphitun 
vallarins á vorin svo að vöxtur kemst fyrr í gang og eflir grasvöxtinn, og það viðheldur 
hita í jarðveginum lengur á haustin.  Hér verður þó að gæta jafnvægis því að ofnotkun 
jarðvegshita getur dregið úr rótarvexti, svo að ræturnar leita ekki eins djúpt, en slíkt 
veikir plöntuna.  Í landi jarðhitans hlýtur gott hitakerfi að vera sjálfsögð lausn.  Önnur 
lausn er að hita velli upp með volgum loftstraumi (sub-air), og geta loftlagnirnar þá 
jafnframt þjónað sem dren, en það telst ekki fýsileg lausn hér á landi vegna kostnaðar. 

b) Vökvunarkerfi er nokkuð sem ekki hefur verið lagt í knattspyrnuvelli á Íslandi, en ætti 
að vera staðalútbúnaður á betri keppnisvöllum.  Það er nauðsynlegt að geta vökvað á 
réttum tíma og á stuttum tíma og með sem jafnastri dreifingu, og jafnframt haft stjórn 
á því hve mikið magn af vatni fer á völlinn.  Þá er einnig betra að vatnið sé ekki of kalt 

Í grasblöndur á knattspyrnuvöllum hefur reynst best að nota:  

Rýgresi  40-60%; Túnvingul  15-25%; Vallarsveifgras  25-35%  

Þessar tölur eru ekki endanlegar, en gefa góða hugmynd af heppilegri skiptingu.  Áður var 
notað mun meira af vallarsveifgrasi, en fjölært rýgresi hefur breytt því.  Rýgresið á að vera 
í meirihluta á móti túnvingli og vallarsveifgrasi, miðað við að notuð séu nýjustu yrki 
rýgresis á markaðnum.  

Helstu kostir blöndunnar eru: 

 

Hún þolir mikið álag 

 

Þéttleikinn á grasinu er mjög góður 

 

Hún gefur góðan lit og heldur litnum vel inn í haustið 

 

Hún er fljót að ná sér eftir skemmdir, t.d. torfuför.  

Helstur ókostir eru: 

 

Eldri stofnar af rýgresi sem hafa verið notaðir á Íslandi hafa haft tilhneigingu til þess 
að koma illa undan vetri, en nýir stofnar virðast þola íslenska veturinn betur. 

 

Helsta vandamál á fótboltavöllum erlendis vegna notkunar á rýgresi er skuggi vegna 
mannvirkja sem getur þó ekki orðið stórt vandamál hér.  

Grasrannsóknir: 

 

Grastegundir eru í stöðugri þróun framleiðenda og er Barcampsia (snarrótarpuntur) 
dæmi um nýja grastegund á markaðnum sem á að henta mjög vel t.d. á 
knattspyrnuvöllum.  Þessi grastegund á uppruna sinn á norðlægum slóðum og er vel 
þekkt hér á Íslandi, en frekar sem illgresi í íþróttavöllum hingað til.  Snarrótin spírar 
fljótt af fræi, hefur vöxt snemma að vori, hefur gott slitþol og þrífst vel í köldu 
lofstlagi.  Lítil reynsla er af þessari tegund hér á landi enn sem komið er.  
Nauðsynlegt er fyrir Ísland að standa að markvissum grasrannsóknum hér á landi, 
svo hægt sé að tryggja gæði grasvalla til framtíðar. 

(um 10-12°C) og því er heppilegt að geta blandað svolitlu af heitu vatni inn á kerfið.  
Vatn er um 80% grasplöntunnar og mikilvægasti þátturinn í viðhaldi hennar.  Hér 
skiptir stýriútbúnaður einnig miklu máli.  Rétt er að benda á að kanna þarf vel 
efnasamsetningu heita vatnsins sem blandað er í vökvunarvatn áður en það er notað. 

c) Yfirbreiðslur verða loks að vera til staðar til að efla grasvöxtinn á vorin og koma 
vellinum í gegnum kuldaköst og draga úr vindkælingu.  Þær hjálpa til við að halda hita 
og raka við yfirborð grassvarðar í köldu veðri (á vorin) eða eftir sáningu og er hægt að 
nota sem hlíf á haustin til að draga úr áhrifum næturfrosts eða til að mýkja upp völlinn 
fyrir leik að hausti.  Notkun ábreiðna með hitakerfi krefst nákvæmrar stýringar.  

En það er ekki nóg að keppnisvöllur sé byggður eftir bestu leiðbeiningum og með öllum 
tæknikerfum, viðhald hans er jafn mikilvægt og er nokkuð sem hefur einnig verið ábótavant á 
flestum keppnisvöllum hér á landi.  Hér nægir að nefna lélegan aðbúnað í tækjum og skort á 
fjármagni til kaupa á efnum til viðhalds á grassverðinum, ásamt vanþekkingu og óvönduðum 
vinnubrögðum.  Eftirfarandi atriði skipta lykilmáli varðandi viðhald: 

a) Sláttur sé tíður og í réttri sláttuhæð. 
b) Áburðargjöf sé í réttu jafnvægi við tíðarfar.  Þannig stuðlar hún að heilbrigðara grasi 

bæði fyrr á vorin og lengra fram á haustin.  Mjög mikilvægt er að áburðurinn innihaldi 
þau efni sem nauðsynleg eru hverju sinni, jafnframt því að notuð séu snefilefni og 
jarðvegsbætandi efni þegar við á. Til að fylgjast með áburðarbúskap vaxtarlagsins eru 
sýni tekin úr vellinum með reglubundnum hætti og þau rannsökuð.  Á grundvelli 
niðurstöðu úr rannsóknunum er gerð áætlun um áburðargjöf hvers árs. 

c) Loftun/götun fari fram reglulega yfir tímabilið (5. mynd) til að stuðla að loftskiptum í 
jarðvegi, gegnumflæði vatns og betri upptöku rótarkerfisins á næringarefnum og vatni 
sem er undirstaða góðs grassvarðar og rótarvaxtar.  Jafnframt sé völlurinn sandaður 
reglulega til að viðhalda jarðvegsgerð hans og slétta yfirborðið (6. mynd). 

d) Burstun og lóðskurður sé gert reglulega til að koma í veg fyrir þæfismyndun (7. 
mynd). 

e) Alltaf sé gert við torfuför og skemmdir eftir æfingar og leiki (8. mynd). 

       Mynd 5:  Laugardalsvöllur gataður. 

f) Yfirsáning sé regluleg og með réttum grastegundum til að viðhalda bestu 
grastegundunum og styrk grasþekjunnar. 

g) Mikilvægt er að hafa aðgang að torflager þ.e. svæði með sama grasi og er í velli og 
með svipuðum jarðvegi, til að skera úr torf til viðhalds og viðgerða.  

h) Þessi verk séu á hendi eða eftir leiðsögn grasvallarfræðings, sem sé til staðar allan 
þann tíma sem vinna þarf við völlinn, þ.e. frá því snemma á vorin (mars) til að 
undirbúa völlinn fyrir sumarið, og langt fram á haust til að völlurinn sé sem best 
undirbúinn fyrir vetrarveðráttu. 

        Mynd 6:  Laugardalsvöllur sandaður eftir götun. 

 


